
Прадмова 

 

Язэп Драздовіч (1888—1954) — значная фігура беларускага Адраджэння першай 

паловы XX ст., якая спарадзіла ўніверсальны тып артыстычнай асобы, як тады казалі, 

"культурніка". Ён быў мастаком, пісьменнікам, паэтам, этнографам, скульптарам, 

філосафам, хірамантам, археолагам, тэатральным дзеячам, астраномам-аматарам. 

Беларускі мастак Пётра Сергіевіч, сучаснік майстра, назваў Драздовіча "нашым 

маленькім павятовым Леанарда да Вінчы". 

Язэп Нарцызавіч Драздовіч нарадзіўся 13 кастрычніка 1888 г. на хутары Пунькі 

Дзісенскага павета Віцебскай губерні (цяпер Глыбоцкі раён Віцебскай вобласці) у 

збяднелай шляхецкай сям’і. У гэтым маляўнічым куточку на ўскрайку Галубіцкай 

пушчы прайшло дзяцінства будучага мастака. З 1906 па 1910 год вучыўся ў Віленскай 

мастацкай школе прафесара жывапісу І. Трутнева. Потым ён працаваў мастаком-

дэкаратарам у "Беларускай хатцы", Беларускім дзяржаўным тэатры. Арганізаваў 

культурна-асветніцкае таварыства "Заранка", выкладаў малюнак, быў заснавальнікам 

мастацкай студыі пры Віленскай беларускай гімназіі. Працаваў у галіне кніжнай 

графікі, змяшчаў малюнкі і ілюстрацыі. 3рабіў некалькі партрэтаў і замалёўкі 

памятных мясцін жыцця і дзейнасці Ф. Багушэвіча. Стварыў жывапісныя палотны з 

жыцця старажытнай Полаччыны, серыю карцін пра жыццё і асветніцкую дзейнасць Ф. 

Скарыны. Аўтар жывапісных і графічных работ на касмічныя тэмы. Маляваў насценныя 

дываны. Працаваў у галіне скульптуры: бюст Ф. Скарыны, партрэты-барэльефы М. 

Машары, А. Грыневіча, Я. Пачопкі, а таксама сваёй маці. Запісваў фальклор і 

апрацоўваў для слоўнікаў народную лексіку Дзісеншчыны і Піншчыны. Праводзіў 

археалагічныя даследаванні, веў археалагічныя дзеннікі "Дзісенская дагістрычная 

старына". Аўтар навукова-папулярнай брашуры "Нябесныя бегі". 

Сёння работы Язэпа Драздовіча знаходзяцца ў пастаяннай экспазіцыі 

Нацыянальнага мастацкага музея Рэспублікі Беларусь, захоўваюцца ў многіх музеях 

Беларусі і Літвы. У Траецкім прадмесці Мінска быў адкрыты помнік мастаку — "Вечны 

вандроўнік" (скульптар Ігар Голубеў, 1993 г.). На яго радзіме энтузіястамі-краязнаўцамі 

створаны музей. 

Бібліяграфічны спіс "Язэп Драздовіч (1888—1954). Да 130-годдзя з дня 

нараджэння" пазнаёміць вас з матэрыяламі аб жыцці і творчасці выдатнага беларускага 

мастака, якія знаходзяцца ў фондах дзяржаўнай установы "Цэнтралізаваная сістэма 

публічных бібліятэк г. Мінска". Паказальнік змяшчае кнігі, артыкулы з перыядычных 

выданняў. Матэрыял размешчаны паводле зваротна-храналагічнага прынцыпу. 

Бібліяграфічны спіс разлічаны на шырокае кола чытачоў, усіх, хто цікавіцца творчасцю 

мастака. 

